
DEPLOGE EPI JWE: GOUVÈNÈ HOCHUL ANONSE KÒMANSMAN 
KONSTRIKSYON POU YON ENSTALASYON NATASYON AK LÒT NOUVO 

DEVLOPMAN NAN PAK ETA SOJOURNER TRUTH  
  

Pwojè sa a ke Lwa sou Obligasyon an finanse, sipòte inisyativ NY SWIMS 
Gouvènè a ak yon enstalasyon natasyon pou plis pase 400 moun nan vil 

Kingston, premye nouvo enstalasyon natasyon nan Sistèm Pak Eta a depi 20 ane  
  

Pi nouvo pak Eta nan Eta Nouyòk la onore yon fanm Afwo-ameriken 19yèm syèk 
la, ki soti nan Hudson Valley, yon abolisyonis ak sifrajis  

  
Foto pou pwochen faz devlopman sa disponib isit la  

  
  
Jodi a, Gouvènè Hochul anonse kòmansman konstriksyon pou devlopman eleman 
enpòtan nan Pak Eta Sojourner Truth nan Konte Ulster, tankou yon nouvo enstalasyon 
natasyon ak yon paviyon avèk vestyè ak douch. Avèk yon pati nan finansman ki soti 
nan Lwa sou Obligasyon pou Dlo Pwòp, Lè Pwòp, ak Travay Vèt, lòt gwo devlopman yo 
prevwa fini anvan ete 2026 gen ladan yo yon nouvo antre pou pak la, yon wout antre, 
santye ak twalèt pou vizitè yo, ansanm ak bilding pou antretyen ak administrasyon pa 
anplwaye yo. Pak la, yo rele li an onè lavi ak eritaj Sojourner Truth, abolisyonis ak 
defansè dwa vòt fanm Afwo-Ameriken nan 19yèm syèk la, reprann plis pase 202 ekta tè 
sou kòt Rivyè Hudson ke Vil Kingston ak Vilaj Ulster pataje. Li mete aksan sou 
angajman Eta Nouyòk pou envestisman Lwa sou Obligasyon an nan kominote ki 
defavorize yo.  
  
"Mank aksè nan opòtinite san danje epi pratik pou natasyon te refize twòp Nouyòkè 
chans pou yo angaje nan dlo a epi aprann konpetans debaz sou sekirite nan dlo," 
Gouvènè Hochul te deklare. "Devlopman nan Pak Eta Sojourner Truth la se yon pa 
nan bon direksyon pou pote chanjman reyèl pou kominote yo nan Hudson Valley. Lè 
nou rive menm lè sa a ane pwochèn, rezidan Konte Ulster ansanm ak vizitè yo ap 
kapab vini lakay yo nan Lak Sophia pou chape anba chalè a epi jwi tout sa Pak Eta 
Sojourner Truth ofri, pandan lòt ekipman enteresan ap kontinye parèt jiska ane 2027."  
  
Sou bò lwès pak la, dlo lak ki soti nan sous nan ansyen karyè a pral tounen yon 
enstalasyon piblik pou piblik yo pral nonmen an onè pitit fi Sojourner Truth, Sophia — 
premye nouvo enstalasyon natasyon nan sistèm Pak Eta a depi 20 ane (dènye a te 

Sandy Island Beach an 2005). An akò ak inisyativ Gouvènè Hochul lan, NY SWIMS, ki 
se yon envestisman atravè tout Eta a pou ogmante aksè ak natasyon, Lak Sophia pral 
ofri plizyè santèn moun posiblite pou yo jwi natasyon swa nan yon espas natasyon 
òganize ki flote sou dlo a, ki gen 1,115 mèt kare (12,000 pye kare), swa nan yon zòn 
fon pou moun ki vle yon eksperyans pi avantirye. Espas natasyon an pral bay yon 
anviwònman ki an sekirite pou moun k ap aprann naje oswa ki ka benefisye de 
konsepsyon aksesib ak konplè li genyen. Yon paviyon ki tou pre a pral gen ladan twalèt 
piblik ak douch, yon estasyon premye swen, ak espas pou gad plaj.  
  
Lòt amelyorasyon nan pak la ki pral fini anvan ete 2026 gen ladan yon nouvo antre 
pratik nan pak la ki soti dirèkteman sou Route 32 nan Kingston, ki pral mennen vizitè yo 
nan wout, pakin, ak santye amelyore ki kouvri tout pak la. Restorasyon bilding istorik ki 
egziste deja yo, ki montre istwa fabrikasyon tè pak la, ap fini tou nan peryòd sa a.  
  
Lòt devlopman nan Pak Eta Sojourner Truth ki pral fini anvan 2027 pral enkli plis 
santye, pami yo yon kote pou admire peyizaj; yon ansyen sit endistriyèl ki reyitilize ak 
twalèt piblik, ki fèt pou òganize evènman kominotè deyò; epi enstalasyon ki pral pèmèt 
moun konprann eritaj endijèn Lenape zòn nan, istwa endistriyèl li, jeyoloji ak 
anviwònman natirèl li. Tout pwojè a te fèt pou minimize enpak amelyorasyon yo sou 
anviwònman an, ogmante aksè pou tout moun, ankouraje retou ekosistèm natirèl yo 
nan yon zòn ki te endistriyalize, epi amelyore opòtinite pou aktivite rekreyatif nan 
kominote ki defavorize yo.  
  
Pwojè a, ki koute 75.6 milyon dola, jwenn pi fò nan finansman li, 68.1 milyon dola, nan 
Lwa sou Obligasyon pou Dlo Pwòp, Lè Pwòp, ak Travay Vèt, epi li fèt nan yon kote ki 
ideyal pou konsèvasyon, revitalizasyon, ak itilizasyon piblik pou aktivite rekreyatif. Yon 
lòt 7.5 milyon dola nan finansman an soti nan pwogram finansman New York Works.  
  
Komisè Tanporè Pak Eta Nouyòk la, Randy Simons, te deklare, "Pak Eta yo fyè 
dèske y ap konstwi premye nouvo enstalasyon natasyon nou depi de deseni, pou 
agrandi aksè a aktivite rekreyatif an deyò, epi pou bati lyen solid ak kominote a pou tout 
lavi nan Pak Eta Sojourner Truth pou yon kominote ki soufri twòp neglijans pandan twòp 
tan. Anba lidèchip Gouvènè Hochul, patenarya piblik-prive ant State Parks ak Komisyon 
Pak ant Eta Palisades, avèk elan inisyal depi Scenic Hudson ap kontinye transfòme 
ansyen sit endistriyèl sa a pou tounen yon plas rejyonal mayifik ak omaj a eritaj yon 
Nouyòkè ki revolisyonè."  
  
Komisè Depatman Konsèvasyon Anviwònman Eta Nouyòk, Amanda Lefton, te 
deklare, "Avèk lidèchip Gouvènè Hochul, Lwa sou Obligasyon pou Dlo Pwòp, Lè Pwòp, 
ak Travay Vèt la kontinye fè pwogrè sou pwojè nan kominote ki defavorize yo, pwojè ki 
bati kominote ki pi an sante, ki pi rezistan, epi ki amelyore aksè a aktivite rekreyatif an 
deyò ki abòdab pou tout moun. Nouvo enstalasyon natasyon an ansanm ak 
amelyorasyon yo nan Pak Eta Sojourner Truth ap ede rezidan Hudson Valley, 
espesyalman sa yo ki nan vil Kingston, rete fre pandan gwo chalè epi retabli koneksyon 
ak lanati nan yon kote ki gen gwo enpòtans istorik. DEC kontan anpil dèske l ap selebre 



envestisman enpòtan sa a ansanm ak Gouvènè Hochul, epi fè plis Nouyòkè mete tèt yo 
deyò epi dekonekte ak ekran yo."  
  
Direktè Egzekitif Komisyon Pak Palisades Interstate la, Joshua Laird, te deklare, 
"Pak Eta Sojourner Truth pral premye pak eta nou ki sèvi kominote Kingston ak zòn ki 
antoure li. Bèl peyizaj natirèl ak wòch ki nan sit la ofri yon bèl panorama sou Rivyè 
Hudson, epi li revele yon istwa enpòtan sou zòn nan, depi premye abitan natif natal li yo 
rive jiska Sojourner Truth ki te yon aktivis kont esklavaj ak pou dwa fanm, ansanm ak 
endistri ki te pwodwi brik ak wòch pou yon rejyon an devlopman. PIPC kontan anpil pou 
l fè pati nan amelyorasyon sit remakab sa a ansanm ak patnè nou yo nan Pak Eta 
Nouyòk, epi nou remèsye Gouvènè Hochul pou sipò li bay pak la ak devlopman premye 
nouvo enstalasyon natasyon nou nan plizyè lane."  
  
Senatè Eta, Michelle Hinchey, te deklare, "Chak kominote merite gen aksè ak lanati, 
e genyen yon espas lokal gratis pou naje se yon resous piblik enpòtan pou rete an 
sante, rafrechi pandan sezon ete a, epi jwi yon bon kalite lavi. Li vrèman espesyal ke 
premye nouvo enstalasyon natasyon nan sistèm Pak Eta Nouyòk depi 20 ane ap 
konstwi isit la nan Konte Ulster, nan Pak Eta Sojourner Truth—yon espas ki reprezante 
ekite ak aksè pou tout moun nan kominote nou an. Mwen kontan anpil pou m sipòte 
pwojè sa a epi m remèsye Gouvènè Hochul, State Parks, ansanm ak tout moun ki 
patisipe yo pou envestisman yo nan Konte Ulster."  
  
Egzekitif Konte Ulster, Jen Metzger, te deklare, "Amelyorasyon lwazi vizyonè sa yo 
nan Pak Eta Sojourner Truth, ki enkli kreyasyon yon nouvo zòn natasyon natirèl, pral 
elaji opòtinite pou konekte ak lanati epi chape chalè yon klima ki ap chanje, 
espesyalman pou kominote ki defavorize nan Vil Kingston ak Vilaj Ulster. Pou kapab 
refwadi kò nou epi jwe an sekirite nan yon bèl lak fre ki soti nan yon ansyen karyè se 
yon veritab kado pou kominote nou yo, e mwen remèsye Gouvènè Hochul ansanm ak 
Biwo Pak, Lwazi, ak Prezèvasyon Istorik (Office of Parks, Recreation, and Historical 
Preservation) Eta Nouyòk pou envestisman ki ap transfòme sitiyasyon an, ki pral pote 
benefis pou sante piblik ak kalite lavi kominote a pou plizyè jenerasyon kap vini yo."  
  
Majistra Kingston lan, Steve Noble, te deklare, "Nou gen anpil chans pou nou gen 
Pak Eta Sojourner Truth isit la nan Kingston, ki ofri opòtinite rekreyatif ekstraòdinè nan 
anviwònman inik nou an, e ki pote non youn nan ewo lokal nou pi renmen yo. Avèk 
nouvo enstalasyon sa yo, nou pral gen yon etablisman ki vrèman klas mondyal e ki pral 
tounen yon destinasyon rejyonal. Mwen remèsye Gouvènè Hochul paske li rekonèt 
resous natirèl espesyal Kingston yo e paske li defann pak sa a, ki pral pote plezi pou 
jenerasyon kap vini yo."  
  
Ned Sullivan, Prezidan Scenic Hudson lan, te deklare, "Imajine jwa w lè w ap plonje 
nan dlo fre yon lak karyè ki gen sous natirèl – antoure pa bèl peyizaj natirèl nan nò Eta 
Nouyòk – pou yon naje enspire nan yon cho jou ete. Nou rekonesan anvè Gouvènè 
Hochul pou lidèchip li nan pwochen etap amelyorasyon enteresan nan Pak Eta 
Sojourner Truth, ki kontinye transfòme yon sit endistriyèl ki te anvan sa kontamine ak 
abandone pou tounen yon resous enpòtan ak yon destinasyon pou kominote a ak vizitè 



yo. Se yon onè pou nou kolabore ak Pak Eta ak Komisyon Pak ant Eta Palisades e nou 
angaje nou pou kontinye bay sipò nou."  
  
Pwojè a bati sou efò Gouvènè Hochul pou ankouraje aktivite lwazi deyò abòdab. Bidjè 
Egzekitif pou Ane Fiskal 2026 la enkli 200 milyon dola pou Pak Eta yo pou envesti ak 
ede transfòmasyon kontinyèl pak prensipal Nouyòk yo epi sipòte pwojè enfrastrikti 
enpòtan nan tout sistèm pak la. Nouvo inisyativ Dekonekte epi Ale Jwe Gouvènè a 
prevwa tou 100 milyon dola pou konstriksyon ak renovasyon sant kominotè yo nan 
Konstwi Enfrastrikti Lwazi pou Kominote, Timoun ak Granmoun Aje (Build Recreational 
Infrastructure for Communities, Kids and Seniors, NY BRICKS), 67.5 milyon dola pou 
inisyativ Plas pou Aprantisaj, Aktivite ak Sosyalizasyon Jèn (Places for Learning, 
Activity and Youth Socialization, NY PLAYS) k ap ede kominote Nouyòk yo konstwi 
nouvo lakou rekreyasyon ak renovasyon lakou rekreyasyon ki egziste deja; ak yon lòt 
90 milyon dola pou inisyativ Envestisman nan Tout Eta a nan Plis Natasyon (Statewide 
Investment in More Swimming, NY SWIMS) ki ede minisipalite yo pou renove ak 
konstwi enstalasyon natasyon yo.  
  
NY SWIMS konsantre sou kominote ki defavorize yo ak zòn ki gen tandans sibi chalè 
ekstrèm ak ranvèse anpil deseni dezenvestisman pou asire ke pak piblik yo ofri nouvo 
enstalasyon natasyon modèn ki kapab sèvi plizyè milye vizitè chak jou. Pwojè sa a ap 
ede reyalize objektif Lwa sou Obligasyon an ki se envesti omwen 35 pousan nan 
finansman nan kominote ki defavorize yo (DAC), ki pote yon chay ki pa pwopòsyonèl 
nan konsekans negatif anviwònman tankou ekspozisyon a polisyon ak mank aksè ak 
espas ouvè.  
  
Prèske 50,000 moun nan kominote ki gen divèsite ras ak etnik ap viv nan yon distans 
8,046 km (senk mil) pa rapò ak Pak Eta Sojourner Truth. Apeprè mwatye nan sit la 
sitiye nan yon zòn ki gen revni ba oswa mwayen jan Depatman Lojman ak Devlopman 
Iben Etazini (HUD) defini li, epi 17.9 pousan nan moun ki nan kòd postal zòn nan ap viv 
anba nivo povrete jan resansman an defini li. Se dezyèm pak ki pote non yon fanm nwa 
ki se pyonye.  
  
Sojourner Truth te fèt anba non Isabella Baumfree (oswa Bomefree), li te yon esklav 
pami pèp Olandè nan Konte Ulster. Yon abolisyonis dinamik, yon sifrajis, ak yon 
defansè dwa moun, li "pati nan gwo jounen," li te libere tèt li anba esklavaj yon ane 
anvan esklavaj legal te fini nan Nouyòk. Akonplisman li yo ak kontribisyon enpòtan li 
nan istwa Ameriken an rekonèt nan non pak la nan Konte Ulster ak nan enstalasyon 
yon estati an bwonz nan Walkway Over the Hudson State Historic Park, ki te fèt pa 
eskiltè Vinnie Bagwell. Mete an valè istwa li a se yon egzanp kle nan inisyativ Our 
Whole History (OWH) Pak Eta yo ki vize dekouvri epi pataje istwa ki pa souvan rakonte 
sou moun òdinè ak ekstraòdinè atravè tout Eta Nouyòk.  
  
Apre Gouvènè Hochul te anonse non pak la nan inogirasyon an 2022 a, Scenic 
Hudson, Biwo Pak, Lwazi ak Prezèvasyon Istorik Eta Nouyòk, ak Komisyon Pak ant Eta 
Palisades te fè yon patenarya pou konstwi yon santye bò lanmè ak yon paviyon 
kominotè 186 mèt kare (2,000 pye kare) ki gen lonbraj nan Pak Eta Sojourner Truth, ki 

te inogire an 2023. Pye bwa, touf ak zèb natif natal ki fèk plante amelyore rekiperasyon 
kontinyèl sit la nan pase istorik li kòm yon sant pou fabrikasyon brik ak siman epi bay 
nouvo abita pou bèt sovaj. Zòn bò lanmè a pral genyen tou siy entèpretasyon bileng 
sou rivyè a ak istwa sit la, etajè pou bisiklèt ak enstalasyon twalèt sezonye.  
  
Yon nouvo santye River Pavilion ki gen asfalt epi konfòm ak ADA ki mennen soti nan 
Santye Hudson River Brickyard/Santye Empire State rive bò lanmè a, toupre antre nò 
pak la. Santye a gen yon ti zòn kote vizitè yo ka repoze pandan y ap jwi gwo vi, tankou 
pon Kingston-Rhinecliff nan nò a. Yon lòt chemen konekte, ki pi long e ki pa pave, 
mennen nan pwen gade Steep Rocks la e li kounye a ap itilize pa lokal yo ak vizitè yo.  
  
Se Field Operations, LLC ki te konsevwa nouvo enstalasyon pak la. Manadjè 
Konstriksyon an se Hudson Meridian Construction Group, LLC, e Kontraktè Jeneral yo 
pou konstriksyon an enkli bilding: Andron Construction Corporation, Sit ak Sivil: A. 
Colarusso & Son, Inc., J&J Sass Electric, Inc., S&O Construction Services, Inc., tout te 
chwazi atravè yon pwosesis òf konpetitif.  
  
Biwo Pak, Lwazi ak Prezèvasyon Istorik Eta Nouyòk la sipèvize plis pase 250 pak, sit 
istorik, santye rekreyatif, teren gòlf, anbakasyon bato ak plis ankò, ki te wè yon kantite 
rekò 88 milyon vizitè an 2024. Pou plis enfòmasyon sou nenpòt nan zòn rekreyasyon sa 
yo, vizite parks.ny.gov, telechaje aplikasyon NY State Parks Explorer gratis la oswa rele 
518.474.0456. Konekte avèk nou sou Facebook,  Instagram, X, LinkedIn, Blòg 
OPRHP oswa atravè Sal Laprès OPRHP la.  
  
Fòme an 1900, PICP se premye patenarya ant de eta nan peyi a ki etabli pou pwoteje 
ak konsève tè natirèl yo. PIPC jere Pak Entè-eta Palisades nan New Jersey ak rejyon 
Palisades nan Biwo Pak, Lwazi ak Prezèvasyon Istorik Eta Nouyòk la. Travay bonè 
PIPC te ede enspire domèn emèjan nan jesyon anviwònman ak edikasyon, te pyonye 
nan objektif pou ekspoze timoun yo nan lanati atravè teren kan gwoup li yo, epi li te sèvi 
kòm yon modèl pou kwasans inisyal nan sistèm pak nasyonal la. Logo komisyon ki gen 
fòm fèy erab ak pye bwadchenn nan reprezante pyebwa ofisyèl eta Nouyòk ak New 
Jersey.  
  

###  

